
масъулияти чекланган жамият. 

Bu borada dars va darsdan tashqari mashgʻulotlarni bevosita talabalarning badiiy didini 

rivojlantirishga qaratish, dars mashgʻulotlarini badiiy did mazmunini tashkil etish, badiiy didni 

yuksaltirishda ssenografiya ssetsifikasini dars jarayoniga tatbiq etish kо‘rilayotgan masalaning 

amaliy ifodasidir. Bu jarayonlarni bо‘lajak madaniyat xodimlarini tayyorlash о‘quv rejasidagi 

“Ssenariynavsilik va madaniy-ommaviy tadbirlarni tashkil etish”, “Madaniy tadbirlarni badiiy 

bezash” о‘quv mashgʻulotlarini amalga oshirish maqsadga muvofiqdir. 

Madaniy tadbirlarda tomoshaning badiiyligi ta’minlovchi bir qancha omillar boʻlib, ular 

orasida ssenografiya masalasi aynan estetik va badiiy didni shakllantirishdagi birlamchi 

omildir. 

Tomosha xoh u sahna uchun, xoh maydon uchun moʻljallanmasin albatta ssenografiyasiz 

amalga oshirilmaydi. Ssenografiya bu tomoshaning mazmunini yanada oydinlashtiruvchi, 

ta’sirchanligini yanada oshiruvchi teatr komponenti boʻlib oʻz ijodkori, oʻz nazariyasi va 

amaliyoti, oʻrganuvchisi va tadqiqotchisi, eng muhimi muxlisi bor. 

Mavzuga oid adabiyotlar tahlili. Ssenografiya bu oʻziga xos fan boʻlib, bu fanning ilmiy-

nazariy asoslarini, tadrijiy taraqqiyotini V.V.Bazanov, V.I.Berezkin, A.A.Mixaylova kabi xorijlik 

olimlar, M.Rahmonov, M.Qodirov, T.Tursunov, M.Toʻlaxoʻjayeva, T.Islomov, D.Qodirova, 

N.Toshpoʻlatova, T.Gʻofurov kabi oʻzbek olimlari tadqiq etishgan. 

Xususan, N.SH.Toshpoʻlatovaning tadqiqot ishida 1980-2003-yillar ssenografiya 

san’atining rivojlanish jarayonlari mavjud nazariy qarashlarga tayangan holda tadqiq etiladi. 

Tadqiqotchi oʻz ishida asosan poytaxt teatrlari ssenograflari faoliyatiga murojaat etadi. 

Shuningdek, jahon va milliy teatr mutaxassislarining ssenografiya haqidagi qarashlari 

muammo doirasida koʻrilib, sahnaviy janrlar, xususan, milliy va jahon mumtoz asarlari, folklor 

va zamonaviy dramaturgiya namunalari misolida koʻrib chiqilgan, Oʻzbekiston teatr san’ati 

ssenografiyasiga xos xususiyatlar koʻrsatilgan [4]. 

Tadqiqotchi D.Qodirovaning “XX asr oʻzbek teatri ssenografiyasi: tarkib topishi va 

rivojlanish jarayonlari” nomli yirik tadqiqotida 1914-2000-yillarda ssenografiya san’atining 

ilmiy-nazariy asoslari, funksiyalari va mezonlari aniqlanib, teatrning umumiy tarixi bilan 

bogʻliq holda ssenografiyaning tarkib topishi va rivojlanish bosqichlari ilmiy tadqiq etilgan, 

tahlil asosida sahna makonini ishga solishda, sahna muhiti yaratishda ssenograflar qoʻllagan 

uslublar va usullarni, umuman, teatr rassomi ijodining teatr san’atida tutgan oʻrni va ahamiyati 

oʻrganilgan [2]. 

Yuqorida nomlari qayd etilgan tadqiqotchilar asosan teatr spektakllari ssenografiyasi 

ustida ilmiy izlanishlar olib borgan boʻlib, ommaviy bayram va tomoshalar rejissurasida 

ssenografiya yoki badiiy bezak masalalari boʻyicha tadqiqotchilar M.Qodirov, B.Sayfullayev, 

B.Shodiyev, M.Ismoilov, F.Ahmedov, V.Rustamov ilmiy-tadqiqot va oʻquv-uslubiy ishlarida 

umumiy ma’lumotlarni qayd etishgan boʻlib, bayram va maydon tomoshalari ssenografiyasini 

chuqur oʻrganish va keng ilmiy tadqiqot etish hozirgi kun san’atshunosligi oldidagi dolzarb 

vazifadir. 

Tahlil va natijalar. Hozirgi kunda Respublika miqiyosida oʻtkaziladigan bayram va 

tomoshalar, madaniy tadbirlarning badiiy bezagi bilan shugʻullanuvchilar ijodiga e’tibor 

beradigan boʻlsak, Oʻzbekiston sharoitida bunday mutaxassislar barmoq bilan sanarli darajada 

kam. 

San’atshunos olim K.Makarov dekorativ bezak haqida fikr yuritib shunday deydi: 

«Badiiy bezash-sintezlashgan dunyoning goʻzalligini tasvirlash formasidir» [3, 29]. Darhaqiqat, 

dunyoning goʻzalligini tasvirlash har qanday rassom ijodining oliy choʻqqisidir.  

Madaniy tadbirlarda rassom ijodi boshqa soha rassomlari ijodidan farq qilib, doimiy 

harakatda boʻladigan obyektlar – eng avvalo ommaviy sahnalar, ommaviy ishtirokchilar, 

shuningdek, tabiiy yorugʻlik, uning ta’siri ostidagi rang-barang tabiat manzaralari bilan alohida 

til topisha olish lozim. 

Ommaviy bayram va tomoshalarda eng muhim ijodiy jarayon bu tabiatning oʻzi rassom 

ekanligidir. Navroʻz, Boysun bahori, Sharq taronalari, sport estafetalari kabi bayramlarning 

ochiq maydonda oʻtkazilishida ana shunday tabiatning goʻzal manzaralaridan mantiqiy va 

mazmunli foydalana olish zarurdir. 

Madaniy tadbirlarda rassom – arxitektor, dizayner, dekorator – bezovchi va muxandis-

konstruktorga aylanadi. 

Teatr rassomi aniq «sahna qutisi» ichida, ya’ni sahnani bezashga oʻz fantaziyasini ishga 

solib spektakl bezagini toʻlaqonli yoritishi mumkin. Ammo ommaviy bayram va tomoshalar 

asosan yuqorida ta’kidlab oʻtganimizdek, koʻchalarda, bogʻlarda, sport maydonlarida, suv 

havzalarida, sirk arenalari, xullas, noan’anaviy sahnaviy sharoitda oʻtkazilganligi uchun uning 

oʻziga yarasha qiyinchiliklari, hal qilish zarur boʻlgan muammolari bor. 

Masalan, sport maydonini olaylik, u yerda na sahna, na biror bir plakat yoki shiorlar, 

gullar, sharlar osadigan moslamalar bor, tomoshabin oʻrindiqlari-yu, darvozadan boshqa hech 

narsa yoʻq. Rassom oʻzining mehnati, fantaziyasi, dunyoqarashi va saviyasi bilan shu maydonga 

ma’no va mazmun baxsh eta olish qobiliyatiga ega boʻlishi zarur. 

Ba’zan joyning oʻzidagi sharoit oʻtkaziladigan tadbirning gʻoyasiga mos kelishi ham 

mumkin. Bunda rejissor, ssenarist va rassomning ijod uygʻunligida chuqur fantaziyalar, badiiy 

effektlar va boshqa ta’sirli imkoniyatlar, shart-sharoitlar yaratilishi mumkin. Lekin koʻp 

hollarda buning aksi buladi. Shuning uchun ham rassom butun maydonni masshtabini aniq olib 

«korobka»ga joylashtirib, uni badiiy jihatdan bezab, tadbirga tomoshaviylik effektini berishi 

lozim. 

Rassomning bayram va tomoshalarni sahnalashtirish jarayonidagi asosiy vazifalari 

quyidagilardan iborat: 

− tadbir mazmun-mohiyati va mavzusi asosida oʻtkaziladigan joy tanlanadi; 

− oʻtkaziladigan joy tabiiy jihatdan oʻrganiladi; 

− ssenariy bilan tanishib chiqiladi; 

− tadbir mavzusi va gʻoyasidan kelib chiqqan holda smaydonning eskizlari tayyorlanadi; 

− eskizlar rejissor tasdigʻidan oʻtgandan soʻng sahna uchun moslashtiriladi va badiiy 

bezatiladi. 

Rejissorning rassom bilan hamkorligi jarayonida sahnaviy maydonni 

konstruksiyalashda koʻp sonli ishtirokchilarning sahnada paydo boʻlishi va tezda gʻoyib boʻlishi, 

nomerlarni dinamik ravishda almashishi uchun barcha sharoit va imkoniyatlarni yaratishni 

ham hisobga olish zarur. 

Rassomning vazifasi faqat sahnani va uning atrofini bezash bilan cheklanmay, balki rang, 

bezak bilan bogʻliq boʻlgan barcha ijodiy jarayonlarni masalan, dekoratsiyalar, butaforiyalar, 

sahnaviy liboslarni, sahnada ishlatiladigan barcha jihozlarni tanlashda ham ishtirok etadi. 

Ayniqsa, u rejissorga obrazli yechimini topishga katta yordam beradi. Hamma rassomlar ham 

teatrda va ommaviy bayramlarni sahnalashtirishda oʻzining mahoratlarini namoyon eta 

olmasliklari mumkin. 

1997-yilda ilk marotaba Samarqandda oʻtkaziladigan “Sharq taronalari” xalqaro musiqa 

festivalining tantanali ochilish tomoshasida (rejissor B.Yuldoshev, rassom G.Brim) Registon 

obidasining kengligi ba’zi dekoratsiya elementlari bilan boyitilgan. Sharq bozorini eslatuvchi 

qovun-tarvuzlar, savatlar, Registon obidasi binolarida omma xatti-harakati, aktyorlarning 

oʻziga xos kostyumlari va ritmik harakatlari tomoshabinga oʻzgacha ta’sir qildi. 

Tomosha oʻtkazishga toʻgʻri kelgan joy, tomoshaga ijobiy ta’sir qilib, mavzu va oliy 

maqsadga muvofiq kelib, rejissorning fantaziyasini rivojlantirib, rassom maydonni badiiy hal 

etishiga yoʻl koʻrsatishi mumkin. 

Ayniqsa, rassom sahna maydonini yaratish jarayonida sahna konstruksiyasining 

chidamliligi, qancha ogʻirlik koʻtara olishini aniq hisob-kitob qilishi lozim. Axir bu sahnada 

yuzlab ishtirokchilar raqsga tushishi, turli xatti-harakatlarda boʻlishi mumkin. Bundan tashqari, 

rassom vertikal ravishda oʻrnatiladigan dekoratsiyalarning mustahkamligiga ham katta e’tibor 

berishi lozim. Shamol kuchi, yomgʻirdan himoyalash vositalarini oʻylab topishi lozim. Xullas, 

ommaviy bayram va tomoshalarda texnika xavfsizligiga jiddiy rioya qilish va bu jarayonda 

rassom birlamchi boʻlishi shartdir. 

Agar tadbir ochiq maydonda oʻtkazilayotgan boʻlsa, elektr toki, ovoz kuchaytirgich 

apparaturasini joylashtirish, buning uchun maxsus kabel tortilib, maxsus mashinalar 

qoʻllaniladi yoki koʻchma dizel elektrostansiyasi ishlatiladi. Bularning hammasini rejissor va 

rassom oldindan hisobga olishlari lozim. Maydonni yoritish uskunalari maxsus qurilgan 

minoralarga, simyogʻochlar yoki daraxtlarga oʻrnatilishi mumkin. 

Bundan tashqari, rejissor bilan rassom kam xarajat qilib, ajoyib bezaklar, dekoratsiyalar 

yarata olishlari lozim. Shuning uchun rassom iloji boricha tayyor bezak va dekoratsiyaning 

elementlarini ishlata olishi lozim. Bular teatr stanoklari, shirmalar, zinalar, xor stanoklari, yuk 

mashinalari pritseplari, turli stendlar va h.k. 

Rassom tomonidan sahnalar loyihalashtirilganda, albatta tomoshabinni, eng tepada va 

burchakda oʻtirganlarni ham hisobga olish lozim. Bundan tashqari, sahna maydonini 

loyihalashtirishda, koʻp ming sonli ishtirokchilarning tezda paydo boʻlib, chiqib ketishlarini 

hamda nomerlarning yengil va dinamik ravishda almashishini hisobga olish lozimdir. Bu 

muammo katta, murakkab sahnalarda tomoshabinning diqqatini intermedik harakat orqali 

chiroq nurlarini bir sahnadan ikkinchisiga oʻtkazish, ayniqsa tomoshabin yoʻlaklariga koʻchirish 

bilan hal qilish mumkin. Koʻpincha turli yasama, doimiy sahna kiyimlari-parda va kulislar 

ishlatiladi. Bular maxsus roliklarga oʻrnatilgan shirmalar katta, rang-barang bayroqlar, nur, suv 

va tutunli shirmalar boʻlishi mumkin [4, 98]. 

Ommaviy bayram va tomoshalarda tomoshabinni qayerga, qanday joylashtirish 

muammosini hal etish lozim. An’anaviy teatrda bunday muammo yoʻq. Oʻtkazilayotgan tadbirda 

tomoshabinlar oʻtiradimi, turadimi yoki harakat qiladimi, aniqlash lozim. Bundan tashqari, koʻp 

ming sonli tomoshabinlarni maydoniga hech qanday toʻsiqqa yoʻl qoʻymay olib kirish, olib 

chiqish, ularning harakat yoʻlaklariga yoʻl koʻrsatkichlari oʻrnatish, hammasi, rassom va rejissor 

ishining spetsifikasiga kiradi. Shu bilan birga, oʻziga xos taklifnomalar yaratishdan boshlab, 

tomoshabinlarning xavfsizligini ichki ishlar xodimlari yordamida ta’minlash masalalaridan to 

transport harakati va avtomobillar toʻxtaydigan joylarni aniqlab, hal etish vazifasi turadi.  



SCIENCEPROBLEMS.UZ-Ижтимоий-гуманитар фанларнинг долзарб муаммолари № 5 (3)-2023 йил  

 

241 

Bayram va tomoshani tashkil qilishda ishtirok etayotgan dekorator, chiroqchi, liboschi, 

fon guruhlari rahbarlari va boshqa barcha ijodiy guruhlar rejissor va rassomning nuqtai 

nazariga xizmat qiladilar. 

Xulosa va takliflar. Xulosa sifatida qayd etish lozimki, hozirgi kunda madaniy 

tadbirlarda ssenografiya masalasiga xorijiy tajribalarni tatbiq etish, innovatsion metodlardan 

foydalanishni keng targʻib etish zarurdir. Ommaviy bayramlar va tomoshalar ssenografiyasini 

yanada takomillashtirish unda milliy va zamonaviylik integratsiyasiga erishish yuzasidan 

quyidagilar tavsiya etiladi: 

− kadrlar tayyorlash jarayoniga e’tiborni kuchaytirish va Ustoz-shogird an’alarining 

bardavomligini ta’minlash; 

− dars jarayonini talabalarning badiiy didini shakllantirish mazmunida 

tashkillashtirish; 

− ta’limiy va ijodiy jarayonga xorijiy tajribalarni targʻib qilish, tajribali mutaxassislar 

ishtirokida master klasslar tashkil etish; 

ssenografiya badiiyligini ta’minlashda inovatsion texnologiya va texnikalardan samarali 

foydalanishni yoʻlga qoʻyishdan iborat. 

